
MINUTI

Il-Minuti ta’ Laqgħa Nru.1 li saret fil-25 ta’ Frar, 2004 ġew konfermati.

  THE CHAIRMAN (Onor. George Pullicino, Ministru għall-Affarijiet Rurali u Ambjent):  Qabel xejn nixtieq ngħid grazzi lill-Membri tal-Kumitat Permanenti għall-Ippjanar ta’ l-Iżvilupp li qed jattendu għal din il-laqgħa.  

RIZOLUZZJONI DWAR REVIZJONI PARZJALI TAL-PJAN TA’ STRUTTURA GHALL-GZEJJER MALTIN

  THE CHAIRMAN:  Għandna quddiemna riżoluzzjoni min-naħa tal-gvern ippreżentata minni kif ukoll mis-segretarju parlamentari għan-negozji żgħar u self-employed fejn bażikament qed jintalab li l-Kamra tapprova diviżjoni parzjali tal-pjan ta’ struttura.  Reviżjoni għal dak li għandu x’jaqsam ma’ l-art disponibbli għall-użu ta’ industriji żgħar ovvjament suġġetti għall-kondizzjonijiet kif approvati mir-rapport li l-Awtorita` ta’ Malta għall-Ambjent u l-Ippjanar approvat, kif ukoll għal kondizzjonijiet oħrajn li qed nifhem li hemm in kwantu ta’ l-abbozz ta’ kuntratt li ġie diġa` abbozzat. 

Qed ngħid dan anke biex forsi nintroduċi imbagħad niftaħ id-diskussjoni.  Huwa importanti li wieħed jifhem li min-nies li huma operaturi fil-qasam industrijali jesprimu ħafna drabi l-ħtieġa li jkun hemm art li hija mhux biss designated għall-użu industrijali imma art li tkun effettivament fuq is-suq biex tintuża għal skop industrijali.  U din hija distinzjoni importanti għas-sempliċi raġuni li jekk wieħed jara anke d-dispożizzjoni ta’ l-art industrijali kif immarkata fil-pjan ta’ struttura insibu li hemm art industrijali li ħafna drabi hija għall-użu industrijali ta’ operaturi kbar, m’hemmx daqstant art għal użu industrijali żgħir, u iktar minn hekk hemm id-diffikulta` li ħafna drabi dak li jidher on paper available m’huwiex daqstant possibbli li timmaterjalizza l-użu tiegħu għall-operaturi jew l-operaturi jirnexxielhom jieħdu parti minn dik l-art li hemm disponibbli fuq il-karta.  

U allura qed nifhem - forsi s-segretarju parlamentari Edwin Vassallo jkollu ċans bl-awtorizzazzjoni tal-Membri ta’ dan il-Kumitat jispjega aktar il-kuntratt - li fil-kuntratt fih innifsu hemm stabbilit kondizzjoni importanti li jekk il-Kamra tapprova li dawn is-siti jidħlu fiż-żona ta’ l-iżvilupp, min eventwalment huwa s-sid ta’ dik l-art se jkollu kondizzjonijiet jiżviluppa dik l-art fit-termini stabbiliti u jekk jiżviluppaha u xorta ma jpoġġix dik il-proprjeta` fuq is-suq il-gvern qed jagħmel kondizzjoni fil-kuntratt li jkun jista’ jintervjeni billi jalloka dak l-iżvilupp lill-operaturi abbażi ta’ prezz ta’ intervent.  Jekk m’iniex sejjer żball fil-kuntratt jissejjaħ bħala “intervention price”.  

Qed ngħid dan bħala punt għax naħseb li huwa importanti li jekk il-Kamra taqbel mhux biżżejjed li nallokaw jew niddisinjaw l-art li tkun għall-użu industrijali, imma rridu nassiguraw li dik l-art ġaladarba tkun designated għal dak l-użu tintuża għal dak l-użu u mhux tibqa’ biss art li qiegħda għall-iżvilupp u li s-sid jew sidien tagħha jibqgħu sempliċement jagħmlu – nuża terminoloġija bl-Ingliż - land hoarding u jibdew jagħmlu spekulazzjoni b’art li tkun diġa` ġiet designated għall-użu industrijali.  Dan m’huwiex konċett ġdid u qed jintuża anke f’bosta pajjiżi oħrajn.  Hemm perspettiva wiesgħa ħafna ta’ x’tip ta’ interventi jagħmel l-istat meta jagħti dritt ta’ żvilupp fuq art u naħseb li din il-kundizzjoni hija importanti li qed tintrabat ma’ din ir-riżoluzzjoni.  

Is-siti li qed jiġu rikjesti huma sitta; sit fil-Mellieħa li hija art tal-gvern, sit fl-Imġarr ex-barriera li hija proprjeta` privata, sit fin-Naxxar li hija wkoll proprjeta` privata, sit f’Ħal Għaxaq li wkoll hija proprjeta’ privata, sit ieħor f’Ħaż-Żabbar li wkoll hija proprjeta` privata filwaqt li dik tax-Xewkija ġewwa Għawdex hija art tal-gvern. 

Forsi tajjeb f’dan l-istadju nispjega biss il-proċess kif kien fil-qasir.  Kien hemm sejħa min-naħa tal-MEPA sabiex min hu nteressat jersaq ‘il quddiem biex jipproponi dawn it-tip ta’ siti.  Kien hemm numru ta’ siti li ġew forwarded u mbagħad kien hemm għażla ta’ numru minnhom.  Irrid ngħid - u forsi l-Onor. Vassallo jispjega aktar fit-tul aktar tard bil-permess tal-Membri - li mhux minn dawk kollha li ġew identifikati li ġew imqiegħda quddiem din ir-riżoluzzjoni għas-sempliċi raġuni li kien hemm min deherlu li din il-kondizzjoni speċjalment ta’ l-intervention min-naħa tal-gvern m’għandux jersaq ‘il quddiem biex imur għal dan it-tip ta’ kuntratt.   

L-aħħar kumment li nixtieq nagħmel huwa li m’huwiex il-każ li wieħed jistenna r-reviżjoni tal-pjan ta’ struttura kollu għalkemm dak huwa fi stadju avvanzat.  It-talbiet min-naħa ta’ l-operaturi huma mmedjati u allura jidhrilna li għandna mmorru għal riżoluzzjoni fejn nitolbu reviżjoni parzjali tal-pjan ta’ struttura.  Fir-riżoluzzjoni mhux biss il-ġist tar-riżoluzzjoni hemm, imma tipproponi wkoll żewġ emendi għall-pjan ta’ struttura.  Jiena f’dan l-istadju se nieqaf hawnhekk, nitlob lill-Membri tal-Kumitat jindikaw min jixtieq jitkellem biex niftħu d-diskussjoni u nitlob ukoll lill-Membri jindikaw kemm jaħsbu li għandna bżonn ħin għal dan il-kumitat għax eventwalment jekk ma jkunx hawn qbil unanimu rridu mmorru fil-Kamra u hemmhekk ovvjament irridu wkoll nistabbilixxu l-perijodu li għandna bżonn għad-diskussjoni.  Dak ovvjament jiġi stabbilit min-naħa tal-House Business Committee.  Li hu importanti huwa li jiena naf li huwa importanti li possibilment immorru għal deċiżjoni fuq din ir-riżoluzzjoni qabel ir-recess tas-sajf u allura nitlob il-kooperazzjoni ta’ kulħadd biex naslu biex nagħmlu dan.

L-Onor. Buhagiar.

  ONOR. CHARLES BUHAGIAR:  Naħseb l-ewwel ħaġa li rrid ngħid hija li naħseb hawn żball fil-mod kif inhi drafted.  Fit-tieni paġna qabel ma hemm miktub l-ismijiet tas-siti, hemm miktub hekk:

“Nipproponi wkoll li siti 1 sa 7 …”

meta fil-fatt sitta hawn siti.  Ma nafx jekk tħalliex sit barra jew inkella hemmx żball ta’ l-ortografija.  Anke jekk tkompli taqra iktar ‘l isfel hemm imniżżel:  

“ … bħala żoni ta’ żvilupp għall-industrija ta’ daqs żgħir seba’ siti …”.

  THE CHAIRMAN:  Nista’ nispjega u forsi anke l-Onor. Vassallo jista’ jispjega.  Sakemm ġiet din ir-riżoluzzjoni kien għad hemm seba’ siti imma wieħed mis-siti ġie dropped fl-aħħar u sfurtunatament ma sarux l-emendi neċessarji.

  ONOR. CHARLES BUHAGIAR:  It-tieni punt li xtaqt nagħmel forsi huwa legali.  Aħna se nipprovaw permezz ta’ din ir-riżoluzzjoni li dawn is-siti jiddaħħlu fi skema, speċi ta’ l-pjan ta’ struttura jipprovdi biex dawn ikunu skemati, pero` m’aħniex qed napprovaw il-kuntratti magħhom dawn permezz ta’ din ir-riżoluzzjoni.  Allura legalment, jekk inti tapprova dawn is-siti biex ikun jista’ jsir żvilupp fuqhom u ma tapprovax il-kuntratt ukoll fil-Parlament, jista’ jkun hemm wieħed li jagħmel eżattament dak li qed tgħid int.  Jew hemm xi ħaġa li se tgħid b’xi mod li dawn is-siti se jiġu żviluppati f’ħames snin per eżempju.  Imma din ma tgħidx hekk.

  THE CHAIRMAN:  Jekk ma jimpurtax nitlob lill-Onor. Vassallo sabiex jirrispondi.

 ONOR. EDWIN VASSALLO:  Grazzi.  Onor. Buhagiar, il-liġi meta kienet ġiet drafted u għaldaqstant taħseb biex tagħti lok kif toħloq ir-review parzjali għall-istructure plan, naħseb li qatt ma ħasbet li meta se jkun hemm dan l-intervent min-naħa ta’ l-istat, fl-istess ħin bilfors irid ikun hemm xi irbit legali ieħor permezz ta’ kuntratt.  Jien nifhem li jista’ jsir xi darba xi review parzjali ieħor ta’ l-istructure plan u ma jkunx hemm involut il-ħtieġa li jkun hemm xi kuntratt biex ikun jista’ jikkundizzjona jew jirregola dak il-bini li eventwalment hemm maħsub li jsir.

Għaldaqstant l-issue tal-kuntratt li jiena nifhem li trid tiġi diskussa f’dan il-kumitat u anke fil-Kamra paralleli anke mar-riżoluzzjoni fiha nnifisha għaliex illum il-ġurnata l-kuntratt qegħdin nitfgħu fuqu ċertu piż importanti għax permezz tiegħu l-gvern se jirregola l-intervent tiegħu, ir-riżoluzzjoni parzjali tibqa’ biss għaldaqstant il-proċedura li permezz tagħha b’mod ta’ dibattitu wara dibattitu fil-parlament il-gvern ikun jista’ jgħaddi biex jagħmel dik ir-review parzjali ta’ l-istructure plan.  Għaldaqstant il-catch ma’ dawn li se jiffirmaw u li b’mod volontarju daħlu għal din l-iskema huwa li l-ewwel iridu jiffirmaw - biex ma jsirx dak li qed tgħid inti, jew nevitaw li jsir dak li qed tgħid inti – il-konvenju, għax jekk sad-data ta’ meta se jkun hawn id-dibattitu fil-parlament li permezz tiegħu jiġi approvat ir-review parzjali ta’ l-istructure plan, ma jkunux iffirmaw il-kuntratt għaldaqstant aħna ma nkunux nistgħu nressqu lil dawn is-sidien biex il-proprjeta` tagħhom tgħaddi mir-review parzjali ta’ l-istructure plan.  

Li kieku naqblu li tgħaddi r-review ta’ l-istructure plan f’data qabel ma dawn ikunu ffirmaw il-kuntratt, allura dawn is-sidien ikollhom l-art tagħhom imdaħħla fl-ischeme tal-bini mingħajr kondizzjonijiet allura mingħajr l-intervent ta’ l-istat dirett kif qed ikun hemm f’dan il-kuntratt, u allura jiġri bħal meta jiġri bi kwalunkwe  pjan ta’ struttura li meta art se tkun qed tidher f’dak il-pjan ta’ struttura inti m’hemm l-ebda obbligazzjoni għas-sit ta’ meta jibni, kif jibni, x’ħin jibni eċċ u għaldaqstant, biex ma jiġrix allura dak li qed tgħid inti, aħna se nkunu qegħdin għada l-Ħamis, niffirmaw ma’ numru ta’ dawn is-sidien li huma lesti biex jiffirmaw għada u se jkun hemm żewġ sidien għax fiżikament mhux possibbli li jiffirmaw għada, li jiffirmaw il-kuntratt tagħhom nhar it-Tnejn.  Mas-sidien hemm il-qbil li jekk dawn ma jiffirmawx il-kuntratt qabel ma jkun hemm ir-review parzjali ta’ l-istructure plan is-site tagħhom ma titressaqx għall-approvazzjoni tar-review parzjali ta’ l-istructure plan.

  ONOR. CHARLES BUHAGIAR:  Qed nifhem x’qed tgħid pero` inti ddaħħal art fl-ischeme mhux għax jiffirmaw kuntratt, iddaħħal art fi scheme għax hija tajba for planning reasons.  Jiġifieri jien li qed nara huwa li m’hemmx rabta raġjonevoli bejn għalfejn dawn l-artijiet għandhom jidħlu fl-ischeme u l-kuntratt li se jiffirmaw.  Nifhem il-parti li trid iġġegħelhom jibnu, pero` kif qed norbtuhom flimkien?

  THE CHAIRMAN:  Dak li ġie propost hawnhekk huwa dak li għadda diġa` mill-għarbiel tal-MEPA meta daħlu diversi talbiet u kien hemm talbiet li outright il-MEPA qalet li m’għandux ikun hemm żvilupp hemmhekk u allura dak li qed jiġi quddiemna hawn għax il-MEPA dehrilha li għandu jsir aċċettabbli li jsir żvilupp fuqha.  Jiġifieri dak li hawn hawnhekk għax għandu sens ta’ ppjanar.  Il-kundizzjoni li l-gvern jista’ jintervjeni biex ma jsirx land hoarding tmur oltre il-pjan ta’ struttura, hija kundizzjoni oltre li l-gvern jidhirlu li għandu jagħmel.  Din hija ‘il hinn mill-pjan ta’ struttura fejn ngħidu li din għandha tkun ġewwa.  Il-gvern deherlu li m’għandniex niġu quddiem il-parlament u ngħidu:  Isma’ dawn l-artijiet jidħlu ġewwa imbagħad nagħmlu l-kondizzjoni wara.  Le, min jiffirma l-konvenju jaf li hu qed jaċċetta dak l-intervent tal-gvern u għax hu jaċċetta l-gvern lest li jmur fil-Parlament biex l-art tiegħu tidħol fl-iskemi ta’ l-iżvilupp.

  ONOR. CHARLES BUHAGIAR:  Jiġifieri aħna x’se nkunu qed napprovaw?  Se nkunu qed napprovaw il-partial review ta’ l-istructure plan fuq dawn l-iskemi biss, jew anke il-kuntratt li l-gvern se jagħti lil dawn in-nies?

  ONOR. EDWIN VASSALLO:  Sur President, strettament jiena nifhem li legalment fuq il-proċedura jekk aħna se nimxu ma’ dak li l-liġi qiegħda torbotna niddibattu fuqu aħna se nkunu qegħdin napprovaw ir-review parzjali ta’ l-istructure plan, pero` fiċ-ċirkostanzi kif il-proposta qiegħda tiġi mitluba li titressaq quddiem dan il-kumitat u ċioe` quddiem il-Parlament, il-ministeru li qiegħed iressaq din ir-riżoluzzjoni qiegħed jgħaqqad flimkien il-kondizzjonijiet li r-review parzjali għall-istructure plan hija kkondizzjonata wkoll mill-iffirmar u l-qbil tas-sidien ta’ l-artijiet imsemmija ma’ dak il-kuntratt u qiegħda miktuba - ġie nnotifikat lili issa fit-tieni paġna - kważi ta’ fejn inti għadek kemm iċċitajt li hemm żball fin-numru ta’ sebgħa li trid tiġi sitta.  (Interruzzjonijiet)  Ħalli nispjegaw għax inti għamilt il-mistoqsijiet tiegħek imma naħseb kieku nispjegaw il-konċett ftit iktar fil-profond naħseb inkunu qegħdin inwieġbu immedjatament dan ix-xettiċiżmu li jista’ jkun hemm.  Aħna qegħdin nibdew hekk:

“Nipproponi wkoll illi fis-siti minn 1 sa 7 indikati aktar ‘l isfel u indikati fuq il-mapep murija f’APPENDIĊI A, jiġu allokati bħala żoni ta’ żvilupp għall-industrija ta’ daqs żgħir u medju u suġġetti għall-kundizzjonijiet kollha rilevanti għal dawn is-seba’ siti kif jidhru fl-“SME SITE SELECTION EXERCISE 2004” …”,
- dan huwa dokument relatat ma’ l-issues ambjentali ta’ żvilupp kif maħruġ mill-MEPA – 

“… kif ukoll kondizzjonijiet oħra imposti fil-kuntratt mal-gvern.”.

Mela allura għalkemm nerġa’ ngħid, teknikament aħna qegħdin nagħmlu din ir-riżoluzzjoni, ma jfissirx li riżoluzzjoni li tista’ tgħaddi fuq xi art oħra, darb’oħra, għal xi raġunijiet oħra bilfors dejjem irid ikun hemm dik il-kundizzjoni li jkun hemm kuntratt magħha, pero` għal din il-proċedura, għall-ħruġ ta’ dawn is-siti, il-gvern ħaseb – ippermettuli kif kien qed jgħid l-ewwel il-president tal-Kamra niftaħ spjegazzjoni żgħira hawnhekk - li l-intervent tiegħu kellu jieħu forma ta’ dan il-kuntratt.  Għaldaqstant permezz ta’ dan il-kuntratt bil-kondizzjonijiet li fih - li issa bil-permess tal-Kamra se nkun nista’ nqassam u anke nitkellmu dwarha ħalli l-Kamra tkun tista’ tifhem iżjed u iżjed fuqhiex qegħdin nitkellmu - il-gvern mhux qed imiss mad-dritt tal-proprjeta` ta’ sid l-art għaliex l-iskema kontinwament hija skema volontarja u jiena ma neskludix li fl-aħħar mument sa għada l-Ħamis jista’ jkun hemm xi ħadd jgħidli li ma jridx ikun qiegħed jagħmel parti minn din l-iskema u ma neskludix lanqas li jiġi xi ħaddieħor li suppost qiegħed fiha u jrid jidħol, allura ejja nkun b’moħħi miftuħ ippreparat għal kollox  (Interruzzjonijiet)  Ovvjament minn dawk li kienu diġa` shortlisted mill-MEPA.  Kont qed ngħid li b’dan l-intervent  il-gvern mhux qed imiss mad-dritt tal-proprjeta` privata, mhux qed imiss mad-dritt tal-profitt, pero` qed jagħmel intervent pulit billi jikkondizzjona ż-żmien li fih kif, meta u lil min dawn il-proprjetajiet għandhom jiġu mibnija.  U allura qegħdin niżviluppaw, ippermettuli ngħid innovazzjoni f’din ir-review parzjali ta’ l-istructure plan, għaliex permezz ta’ dan il-kuntratt - li issa ż-żmien għad irid jgħallimna l-effettivita` tiegħu imma sal-ġurnata tal-lum jiena nemmen li għandna l-aħjar bażi ta’ kuntratt legali li jorbot lil dawn is-sidien -  qegħdin nikkondizzjonaw biex ikollna prinċipalment żvilupp komprensiv u allura mhux se nerġgħu nirripetu l-istorja ta’ kif kien żviluppat il-Ħandaq jew l-Imrieħel maż-żmien u l-Onor. Buhagiar jifhimni għax huwa perit, is-sidien l-iżjed interess li jkollhom huwa li inti ddaħħlilhom l-art tagħhom fi skema tal-bini ħa nuża l-kelma Maltija “ifelluha”, jagħmluha flieli imbagħad kulħadd ibigħ il-plots u jiġu jaqgħu u jqumu mis-servizzi li imbagħad min se jaħdem f’dawk il-garaxxijiet se jkollu jgħix bihom.  U allura l-gvern qed jgħid li dak it-tip ta’ ippjanar u kostruzzjoni ta’ żoni industrijali hija storja.  Mil-lum ‘il quddiem jiena qed nipprova nħares kif jekk se ndaħħal żoni li fuqhom qed naħseb li se tinbena industrial park, minflok ma jkollna xi ħaġa diżorganizzata, jew inkella organizzata għall-fini ta’ negozju u tieqaf hemmhekk biss, irridu ftit iktar minn hekk u permezz ta’ dan il-kuntratt qegħdin nipprovaw norganizzaw u nirregolaw il-kostruzzjoni li se ssir fuq dawn is-siti biex issir fuq livell komprensiv, fuq livell volontarju – kif jindika l-kuntratt - is-sidien ikunu jistgħu jagħmlu huma wkoll is-servizzi kollha neċessarji bi spiża għalihom ovvjament se tiġi riflessa fil-prezz li l-konsumatur għada pitgħada jkun qed iħallas waqt ix-xiri ta’ l-ispazju industrijali tiegħu …

  THE CHAIRMAN:  Skużani nikkoreġik; is-servizzi mhux b’mod volontarju se jsiru imma b’mod obbligatorju.

  ONOR. EDWIN VASSALLO:  B’mod obbligatorju imma b’mod volontarju fis-sens li fl-aħħar mill-aħħar jista’ jgħid li ma jridx jidħol fl-iskema u ma jagħmilhomx; ovvjament jekk jidħol irid jagħmilhom.  Għaldaqstant qegħdin naraw ukoll kif meta se npoġġu dawn is-siti permezz ta’ dan il-kuntratt qegħdin innaqqsu l-ispekulazzjoni u npoġġu l-użu immedjat ta’ dawn is-siti.  U dik hija xi ħaġa li nifhem li hija għal qalb il-MEPA bħala awtorita` li tħares lejn l-iżvilupp u l-kostruzzjoni u l-interess ukoll tiegħi issa għas-settur li jiena qed nitkellem għalih.  Għaliex xi jkun jiswa jekk aħna nagħmlu r-review parzjali ta’ l-istructure plan, indaħħlu 80 tomna jew forsi għada jkunu 90 tomna għall-grazzja t’Alla, imbagħad dawn it-take-up tagħhom m’hu rregolat xejn u jiġri li inti on the paper tkun żidt 90 tomna of supply ta’ disponibbilta’ on paper imbagħad fis-suq realment inti ma jkunux disponibbli għax is-sidien, għal raġunijiet varji ma jaslux li jpoġġuhom għall-bejgħ?  

U meta aħna ħarisna lejn il-fatti kif kienu għax id-diskussjoni ilha li bdiet mill-2001 biex wasalna sal-lum aħna ħadna stock take dak iż-żmien ta’ x’art kienet disponibbli jiġifieri on supply biex tinbiegħ, pero` bdejna nindunaw li dak li kien on paper art bħala supply għall-fini industrijali fil-veru sens tal-kelma mhux kollha kemm hi kienet qiegħda on supply on the market.  U allura ridna li minn dik it-tagħlima ta’ kif rajna l-affarijiet, jekk għedna li se niddeċiedu li nagħmlu review parzjali ta’ l-istructure plan, nagħmluh b’tali mod biex aħna dak li nżidu, jekk kollox imur sewwa - u ħsibna għal kollox li jmur sewwa teknikament, issa rridu narawh realment - u kollox ikun irregolat b’dan il-kuntratt, allura s-suċċes tar-review parzjali ta’ l-istructure plan se jkun ikkondizzjonat minn dan il-kuntratt u għalhekk din ir-riżoluzzjoni qiegħda tissuġġetta r-review parzjali ta’ l-istructure plan għal dan il-kuntratt.  

  THE CHAIRMAN:  Onor. Vassallo,  qed tagħmel riferenzi għall-kuntratt.  Se tpoġġi kopja tiegħu fuq il-mejda tal-Kumitat?

  ONOR. CHARLES BUHAGIAR:  Jekk tippermettili, Mr Chairman, kont se ngħid li meta fil-Parlament ngħaddu dawk ir-riżoluzzjonijiet li hemm kuntratti magħhom ikollna kopji tal-kuntratti.  Ma nistgħux nippretendu li llum se niddiskutu din ir-riżoluzzjoni meta għadna lanqas rajna dawn il-kuntratti.  Jien rajtu l-kuntratt imma f’każ differenti rajtu.  Jien naħseb li tridu tagħtuna ċans naraw dawn il-kuntratti imbagħad niddiskutuhom.

  THE CHAIRMAN:  Ovvjament li hawn huwa l-abbozz tal-kuntratt mhux il-kuntratti individwali.

  ONOR. CHARLES BUHAGIAR:  Pero` naħseb li l-kuntratti jvarjaw.

  ONOR. EDWIN VASSALLO:  Mr Chairman, il-kuntratti jvarjaw teknikament, realment ma jvarjawx. Ħalli nispjega.  Il-kuntratti, teknikament ivarjaw fejn jidħol l-irbit li s-sid permezz tiegħu qed jintrabat mal-gvern x’ħin niġu għall-użu tal-bill of exchange jew tal-bank guarantee.  Il-bqija – għalhekk għedt issa realment il-kuntratti ma jvarjawx – il-proċeduri huma l-istess kuntratt għal kulħadd.  Għandna żewġ drafts ta’ kuntratti, l-unika differenza li hemm fihom hi li jekk sid A se jersaq għall-iffirmar ta’ dan il-kuntratt b’bill of exchange allura hemm ċerti provisions f’dan il-kuntratt li jirreferu għall-bill of exchange li qiegħda titpoġġa bħala garanzija.  Jekk sid B iressaq bank guarantee allura l-kuntratt għandu ċerti provisions li jirrelataw – jekk niġi mogħti l-opportunita` nkunu nistgħu nispjegaw il-kuntratt – jinqraw u jirriferu għall-bank guarantee.  

  THE CHAIRMAN:  Jiġifieri jekk qed nifhem sew bażikament hemm żewġ templates u skond jekk hux kambjala jew bank guarantee se tintuża t-template skond il-każ.

  ONOR. CHARLES BUHAGIAR:  Jiġifieri intom qed titkellmu fuq garanzija biex wieħed jiżviluppa.  Din hija l-istess garanzija kemm għal min għandu 20 u kemm għal min għandu 60 tomna?  L-istess garanzija se tagħmlulhom?

  ONOR. EDWIN VASSALLO:  Iva u se ngħid għaliex.  Meta sar il-kuntratt oriġinali ma konniex nafu min se jkunu s-sidien u x’differenza jista’ jkun hemm bejniethom.  Jiġifieri meta sar il-kuntratt b’mod ġenwin inħadem kuntratt wieħed bi provisions uniċi għal kulħadd l-istess, pero` imbagħad maż-żmien meta ġew magħrufa s-siti kif allura wieħed jista’ jara minn fuq id-dokumenti kif maħruġa mill-MEPA, kien hemm siti li kienu ikbar minn għaxart itmiem in-numru normali ta’ tmiem li kien fih b’mod ġenerali is-siti, u l-kuntratt reġa’ ġie emendat biex jekk se jkollna iktar siti - u għada pitgħada  jiena nipproponi li jibqa’ l-istess kuntratt jekk se nerġgħu inkomplu nagħmlu dan ir-review ġarzjali ta’ l-istructure plan biex nittoppjaw iżjed siti biex inlaħħqu eventwalment il-200 tomna għax l-exercise finali jrid iwassal għal 200 tomna imma llum se nressqu biss 80 jew 90 tomna b’mod ġenerali imma jibqa’ dejjem l-istess kuntratt – u jkun hemm zona partikolari li fiha 40 jew 60 tomna kif kien hemm l-opportunita` li jkun hemm -  waħda mis-siti kien fiha xi 40 jew 60 tomna li mbagħad is-sit tagħha m’għażilx li jidħol f’din l-iskema u sit oħra baqgħet bl-40 tomna - ….  F’dan il-kuntratt li huma indikati hawnhekk hemm provisions li jgħidu kif jistgħu jiġu relaxed ftit l-obbligazzjonijiet fuq min għandu ‘l fuq minn 10,000 metru kwadru, jiġifieri iżjed minn għaxart itmiem, imma biex l-obbligazzjonijiet ikunu ugwali għal kulħadd xorta.  Mela jekk qegħdin ngħidu, kif se naraw fil-kuntratt, fl-ewwel sena hemm bżonn li jinbnew l-ewwel għaxart itmiem, għal min għandu iktar minn għaxart itmiem hemm mod ta’ kif aħna nagħmluha iktar faċli għaliex altru spejjeż fuq binja u obbligazzjoni li tibni għaxart itmiem, u altru inti f’daqqa waħda trid tibni 40 tomna.  Jiġifieri għall-mod prattiku ta’ cash flow għamilna provisions.  Jekk ningħataw l-opportunita` li nħarsu lejn dan il-kuntratt, eventwalment il-Membri ta’ dan il-Kumitat ikunu jistgħu jaraw kif ħsibna li permezz ta’ kuntratt wieħed illum u għada pitgħada nibqgħu nużaw l-istess kuntratt u min se jkun qed jidħol f’din l-iskema fuq livell volontarju għada pitgħada tkun regolata wkoll mill-MEPA, se jkun jaf għal liema kuntratt se jkun dieħel.  Jiena naħseb li m’huwiex fair li jkollna sit A li jkollu kuntratt mod u sit B li jkollu kuntratt u obbligazzjonijiet differenti minnu, kemm illum u anke għal dawk li jistgħu jiġu għada.

  ONOR. CHARLES BUHAGIAR:  Jien ma rajtx il-kuntratt u fil-fatt issa se nitlob li l-laqgħa tiġi aġġornata ħalli jkollna ċans narawh, imma apparti minn hekk naħseb li l-garanzija tkun marbuta pro rata mad-daqs tas-sit.  Definitely ma tistax torbot lil min għandu erbat itmiem bl-istess garanzija bħal ta’ dak li għandu 40 tomna; bilfors trid tkun pro rata.

  ONOR. EDWIN VASSALLO:  Jekk nistgħu nagħtu daqqa t’għajn lejn il-kuntratt imbagħad ‘il quddiem skond il-Kumitat x’jixtieq jagħmel wieħed ikun jista’ jara li meta se jifli dan il-kuntratt dawn il-ħsebijiet ġew mogħtija l-attenzjoni kollha.

  ONOR. CHARLES BUHAGIAR:   Imma jekk aħna se nitkellmu b’ċertu dettall fuq il-kuntratt irridu ningħataw ftit żmien ħalli narawh sew.  Jiġifieri nissuġġerixxi li naġġornaw.

  THE CHAIRMAN:  L-unika ħaġa hija li qabel naġġornaw l-Onor. D’Amato tixtieq titkellem.  Wara li titkellem l-Onor. D’Amato nixtieq li niddeċiedu kif se nimxu.  L-idea hija – u hemm ftehim anke ma’ l-oppożizjoni - li jekk ma jkunx hemm qbil unanimu, nibdew niddiskutu din ir-riżoluzzjoni fil-Kamra nhar it-Tnejn li ġej.  

  ONOR. CHARLES BUHAGIAR:  Ma nistax nitkellem għall-kollega tiegħi, jiġifieri rridu nitkellmu ma’ l-Onor. Joe Brincat ukoll.

  THE CHAIRMAN:  Li kont se nipproponi jekk fil-każ huwa li anke jekk dan il-Kumitat irid jaġġorna forsi nistgħu naġġornaw għal nhar it-Tnejn fl-4:00p.m. ħalli t-Tnejn fis-6.30p.m. inkunu nistgħu nibdew id-diskussjoni fil-Kamra.

  ONOR. CHARLES BUHAGIAR:  Ma nafx ngħidlek għax irrid nikkonsulta ftit mal-kollega tiegħi.

  ONOR. HELEN D’AMATO:  Nixtieq nagħmel ftit osservazzjoni u ma nixtieqx nidher li qiegħda nfittex id-dettall.  Huwa veru li dawn il-mapep jgħidu “indicative  only not to be used for direct interpretation”, pero` meta wieħed jara l-mitigation measures li hawn għal kull parti, f’ċerti partijiet għandek fejn irid jiġi l-buffer zone, il-landscaping zone, għandek oħrajn filwaqt li l-buffer zone  qiegħed indikat pero` m’huwiex indikat fejn irid jiġi, jekk hux mad-dawra kollha jew fuq ċerti naħat, speċjalment fejn għandek waħda minnhom li tgħidlek dense landscaping u proprju fiha m’hemm xejn.

  THE CHAIRMAN:  Ma ninsewx li għalkemm jekk il-Kamra tapprova ir-review parzjali ma jfissirx li dawn ma jridux japplikaw għall-permess.  Imbagħad f’dak il-proċess li se jkun indikat l-obbligi l-oħrajn u l-kondizzjonijiet tal-permess.

  ONOR. HELEN D’AMATO:  Imma jien li qed ngħid huwa li, per eżempju, fuq is-sit ta’ Alla w’Ommu hemm indikat fejn irid jiġi l-landscaping buffer imma mbagħad fejn għandek is-sit ta’ Ħal Għaxaq fejn għandek dense landscaping due to high visibility of site, m’hemmx indikazzjoni.  Jiġifieri jiena qed ngħid li dawn il-mapep fihom infushom qegħdin jgħidu indicative only and not to be used for direct interpretation.  Jiġifieri jiena li qed ngħid huwa li meta qed joħorġu dawk to be used as definite and for direct interpretation is-senjalazzjoni li għandu jkun hemm għandhom ikunu fuq kollha bl-istess mod.  Anke fejn tidħol, per eżempju, l-excess road għandek fejn qiegħda tiġi ndikata fejn għandu jkun hemm upgrade ta’ excess road, imma hemm oħrajn fejn jgħidlek li jrid ikun hemm l-excess road imma m’hijiex indikata.  Jiġifieri jiena qed ngħid li filwaqt li qed nifhem li dawn huma indicative and not to be used for direct interpretation, jiġifieri at the stage m’humiex  final copies of the maps, pero` meta jkunu final copies of the maps is-senjalazzjoni għandha tkun indikata fuq kollha bl-istess mod.  

  THE CHAIRMAN:  Għalkemm irridu noqogħdu attenti li ma tistax f’dan l-istadju tidħol f’daqstabt dettall, jiġifieri wieħed irid jifhem li dawn huma biss pjanti u kondizzjonijiet indikattivi, jiġifieri jekk xejn meta wieħed jidħol fil-full development imbagħad ...  

  ONOR. HELEN D’AMATO:  Jien qed ngħid li jekk inti qed tgħid li għandu jsir landscaping jiġi ndikat u jekk m’hemmx bżonn ma jsirx, imma jkun kullimkien indikat bl-istess mod.

   THE CHAIRMAN:  Imma jien qed nifhem li fejn għandu jsir irid isir imma mhux qed jiġi kullimkien stabbilit f’liema partijiet għandu jsir minn issa.  Jien qed nifhem li l-MEPA meta se tiġi issa għall-ipproċessar ta’ l-applikazzjoni se timxi fuq dawk li hemm indikat anke fir-rapport għal kull sit.

  ONOR. HELEN D’AMATO:  Tajjeb.

  ONOR. CHARLES BUHAGIAR:  L-aħħar punt, Mr Chairman.  L-Onor. Vassallo qal li għada se jkun hemm minn dawn is-sidien li se jiffirmaw dan il-kuntratt.  Il-firma tal-kuntratt li se jagħmlu s-sidien se tkun soġġetta għall-approvazzjoni tal-Parlament wara?  

  THE CHAIRMAN:  Dażgur.

  ONOR. CHARLES BUHAGIAR:  Allura se nkunu qed nitkellmu fuq kuntratt li diġa` jkun iffirmat.
  ONOR. EDWIN VASSALLO:  Onor. Buhagiar Allaħares immorru għall-approvazjoni tal-partial review ta’ l-istructure plan fil-Parlament u ma jkollniex il-firma tal-kuntratt.  

  THE CHAIRMAN:  Ħalli niċċara ftit.  L-Onor. Buhagiar kien qed jistaqsi jekk il-kuntratt li se jiġi ffirmat hux se jkun a kondizzjoni ta’ l-approvazzjoni tal-partial review.  

  ONOR. HELEN D’AMATO:  Jiġifieri jekk ma jkunx hemm l-aċċettazzjoni …

  THE CHAIRMAN:  Jiġifieri jekk jiffirmawh u l-parlament ma japprovahx

  ONOR. CHARLES BUHAGIAR:  Suppost waqt id-dibattitu fil-parlament ikun hemm xi ħadd li jissuġġerixxi kif dan il-kuntratt jista’ jiġi emendat, jista’ jiġi emendat wara?  Din hi l-mistoqsija.

  THE CHAIRMAN:  Bil-permess tal-Kumitat nagħti l-kelma lil Dr. Peter Grech mill-Uffiċċju ta’ l-Avukat Ġenerali.

  DR. PETER GRECH (Uffiċċju ta’ l-Avukat Ġenerali):  Artiklu 13 tal-kuntratt jgħid:  

“This agreement shall terminate ipso iure the event that the necessary Parliamentary approval for inclusion of the site in development zones or schemes is not granted within two years from the signing of this agreement.”.

Jiġifieri jekk il-Parlament ma japprovax l-inclusion tas-site jaqa’ l-kuntratt.  Issa l-Onor. Buhagiar qed jistaqsi rigward emendi tal-kuntratt.

  ONOR. CHARLES BUHAGIAR:  Jekk waqt id-dibattitu fil-Parlament xi ħadd jissuġġerixxi emenda li tagħmel sens għal dan il-kuntratt u jkun bi qbil trid tiġi inkluża f’dawn il-kuntratti.  Skond kif inhuma l-prassi tal-kuntratt tkun tista’ ssir?  Jew inkella s-sid jista’ jgħidlek:  “Issa dan għandi daqshekk u b’dan irrid noqgħod”?

  DR. PETER GRECH:  Biex temenda l-kuntratt tkun trid il-kunsens tal-parti l-oħra biex temenda l-kuntratt, pero’ dejjem jibqa’ l-arma li jekk dan jgħidlek li ma jridx joqgħod għall-kondizzjoni, ma tapprovax dik is-site.  

  ONOR. EDWIN VASSALLO:  Sur President, jien inkompli ma’ dak li kien qed jgħid Dr. Peter Grech.  Il-kuntratti għada se jaslu biex jiġu ffirmati għax ovvjament kien hemm qbil fuq x’qed jiġi miktub f’dawn il-kuntratti mas-sidien li se jiffirmaw.  Dawk is-sidien li għal xi raġuni jew oħra m’għoġobhomx l-irbit li fih dan il-kuntratt minkejja li l-MEPA ikkonsidrat b’mod pożittiv is-site tagħhom biex tkun applikabbli ma resqux għal dawn il-kuntratti.  Jiġifieri ż-żmien li ħadna biex nipperfezzjonaw dan il-kuntratt għal li hu llum, biex aħna nsibu qbil bejn il-pożizzjoni tal-gvern, l-ideal li jrid il-gvern u l-pożizzjoni ta’ dawn is-sidien li tkun workable u jkun business friendly.  Il-gvern ma jistax jaqbad u mhux qed jagħżel li jaqbad u jieħu l-art tan-nies u jagħmilha tiegħu.  Għaldaqstant dejjem kienet skema volontarja dak li ridt ngħid l-ewwel, Sur President, li fi kwalunkwe ħin li nistgħu nagħmlu liema kuntratt irridu bħala gvern u bħala parlament, jekk għal xi raġuni xi sid x’ħin immorru lura għandu b’xi klawsola ġdida għax il-parlament irid hekk, jista’ jagħżel li jgħidlek:  Le, jiena din il-provision ma rridx niġi rregolat biha għax qiegħda tagħfasni iktar milli kont qed naħseb u tispiċċa jkollok siti inqas.  Jista' jkun li dak li jiġi maħsub mill-Parlament, jipprovdi biex ikun hemm siti iktar għax ikun qiegħed jirrilaxxa dak li huwa diffiċli u dak li jorbot f'dan id-dokument.

Jiġifieri jiena naħseb li rridu nħallu d-dibattitu parlamentari jsir, naraw x'se jkun qiegħed jiġri minnu u jekk ovvjament se jkun hemm xi proposti ta' kif jista' jitbiddel dan il-kuntratt, wieħed jista' jgħid li hemm din l-option, li mmorru għand is-sidien u nerġgħu ngħidulhom, jew inkella jekk naslu ...  Pero` fil-fehma tiegħi naħseb li jekk ikun hemm żieda ta' irbit iktar diffiċli jonqsu min-numru tas-sidien u jekk ikun hemm iktar proposti ta' iktar rilaxx, jiżdied in-numru ta’ sidien.

  ONOR. CHARLES BUHAGIAR:  Pero` ħa nifhem naqra jien x'qed ngħidu.  Aħna qed ngħidu li għada se jiġu ffirmati l-kuntratti u l-Parlament se jiġi mitlub jiddibatti kuntratti ffirmati.  Allura dan huwa futile exercise?  Imbagħad qed ngħidu wkoll fir-riżoluzzjoni li dan l-eżerċizzju li qed nagħmlu ta' partial review of the structure plan huwa kkundizzjonat minn dawn il-kondizzjonijiet ta' dawn il-kuntratti.  Allura aħna x'se nkunu qed napprovaw eżatt, jekk diġa` huma ffirmati?  Allura anke l-mozzjoni m'hijiex qiegħda drafted b’mod tajjeb.

  ONOR. EDWIN VASSALLO:  Le, Sur President, jiena naħseb li l-mozzjoni hija drafted tajjeb għax il-mozzjoni fiha nfisha qiegħda tipproponi li jkun hemm review parzjali ta' l-istructure plan abbażi ta' siti li fiżikament jeżistu, li llum qegħdin barra mill-iskema tal-bini biex permezz ta' dan il-partial review of the structure plan ikunu nkużi fl-istructure plan li għaldaqstant jinkludihom fiż-żoni ta' żvilupp pero` il-bini tagħhom se jkun ikkundizzjonat b'dan il-kuntratt.  Fih innifsu, ir-review parzjali ta' l-istructure plan huwa, jew jista' għall-argument, ma jkollux u m'huwiex marbut bilfors li jkollu bil-liġi kuntratt marbut miegħu.  

F'din iċ-ċirkostanza, għax il-gvern irid l-użu immedjat jew għax għażel li jirregola iżjed milli tgħidlu l-liġi, ma' dawn is-sidien qed iressaq il-kuntratt.  Jiġifieri skond il-proċedura tal-liġi kif maħsuba fil-leġislazzjoni li tirregola l-ħidma tal-MEPA f'dan il-pajjiż, aħna stajna ersaqsna għar-review parzjali ta' l-istructure plan mingħajr l-ebda kuntratt.  Pero` kieku għamilna hekk kien ifisser li aħna konna nkunu qegħdin indaħħlu fl-iskema tal-bini numru ta' siti li fuqhom imbagħad il-gvern ma kien ikollu l-ebda kontroll li dawn is-sidien fuq livell volontarju qablu miegħu u meta aħna fil-Parlament se nkunu qegħdin inpoġġu għad-dispożizzjoni tal-Parlament biex ikun hemm it-trasparenza l-kuntratti iffirmati minn dawn is-sidien, biex il-gvern ikun qed jagħti prova ta' kif hu qed jintervjeni, filwaqt li ma jneħħix id-dritt tal-proprjeta`, ma jneħħix id-dritt tal-profitt, imma fl-istess ħin qed jgħid:  Isma', jien biex il-kuxjenza tiegħi kemm biex inżid iktar aċċessibbilta` għall-art industrijali kif ukoll biex ma nħarbatx l-ambjent u ma nippermettix li jkolli siti li se jingħataw id-dritt biex jinbena fuqhom u mbagħad jibqgħu ma jinbnewx u d-domanda fil-pajjiż għal żoni industrijali tibqa', imbagħad lili xorta jibqgħu jħabbtuli fuq il-bieb biex noħroġ iktar żoni industrijali, mela jkollna iktar pressure biex art minn ta' dan il-pajjiż tkun imdaħħla fl-iskema tal-bini u mbagħad tibqa' mhux mibnija, jiena naħseb li b'għaqal, il-gvern qiegħed jipproponi xi ħaġa żejda minn dak li l-liġi tal-partial review of the structure plan titlob, li qed jikkundizzjona li din id-darba - għax mhux bilfors jista' jagħmel hekk drabi oħra għax jistgħu jkunu każijiet oħrajn - ma' dan il-partial review of the structure plan li qed isir għall-ewwel darba, pero` għall-ewwel darba qed jagħmel preċedent li qed jagħmel dan il-kuntratt.  

Nerġa' ngħid lill-Onor. Buhagiar:  Li kieku ma niffirmawx qabel u l-art tkun approvata mbagħad ...  Immaġina li inti tressaq mozzjoni li tgħid:  Ejjew napprovaw ir-review parzjali ta' l-istructure plan f'dawn is-siti, naqblu li nemendaw dan il-kuntratt u mbagħad jiffirmawh għada.  Dak il-kuntratt, dawk is-sidien, ladarba tkun għaddiet bil-liġi l-partial review of the structure plan, jgħidlek:  Jiena niġi naqa' u nqum u ma niffirmalek xejn għax appena ġie vvotat fil-Parlament li l-art tiegħi daħlet fl-iskema tal-bini m'għandi bżonn niffirma xejn, inti ma tirregolani b'xejn u issa ħallini nbigħ kif irrid jien, kif ġara f'żoni oħrajn u kif għadu qed jiġri f'żoni li diġa` qegħdin fl-istruttura ta' dan il-kuntratt.

  THE CHAIRMAN:  Naħseb li l-Kumitat jifhem żewġ punti importanti.  L-ewwelnett il-Parlament għandu din ir-riżoluzzjoni biex japprova jew ma japprovax il-pjan ta' struttura li approva dan il-parlament fl-1990.  Mela r-riżoluzzjoni qed titressaq biex il-Kamra tiddeċiedi jekk għandniex inżidu, il-kondizzjonijiet m'humiex kondizzjonijiet ta' rilaxx jew li l-gvern qed jiddisponi mill-art tiegħu, jiġifieri aħna m’aħniex hawnhekk il-gvern jittrasferixxi art tiegħu.  Mela allura m'hemmx il-provvedimenti tal-liġi in kwantu ta' kif il-gvern jiddisponi, jekk hux b'tender, jekk hux b'kirja jew jekk hux by direct allocation.  Dak m'għandu xejn x'jaqsam u din il-kondizzjoni hija biss kondizzjoni li l-gvern, sta gvern, għandu kull dritt li jagħmel biex hu jirregola dak li se jkun qiegħed jidħol għall-iżvilupp.  Jiġifieri naħseb li mportanti li nagħmlu din id-distinzjoni għax m'aħniex qed nitkellmu fuq kondizzjonijiet ta' trasferiment ta' art tal-gvern.  

It-tieni punt huwa li huwa importanti li wieħed jifhem li nkluż dan il-kuntratt, mas-sidien li resqu 'l quddiem art tagħhom għal din l-iskema volontarja u li ġew imbagħad identifikati li l-art tagħhom hija tajba għal raġunijiet ta' ppjanar li trid tiġi nkluża mill-MEPA, il-kuntratt li qed jiġi ppreżentat, ġie diskuss għal kważi sentejn mal-partijiet u allura wieħed irid jifhem li kieku kellhom isiru emendi nkunu qed nerġgħu niftħu d-diskussjoni nkluż magħhom totalment.  Dik hija diskussjoni li saret u ma naħsibx li huwa l-każ li wieħed qed jiġi l-Parlament biex iġib l-approvazzjoni għall-kuntratt innifsu.  

  ONOR. CHARLES BUHAGIAR:  Allura naħseb li sewwa għedt jiena.  Ma naħsibx li huwa drafted jew mhux qed nużaw il-proċedura sew.  Għax ir-riżoluzzjoni tgħid hekk:

“Aħna nkunu qegħdin napprovaw ukoll kondizzjonijiet oħra mposti fil-kuntratt mal-gvern.”.

Mela la aħna jkollna napprovaw dawn il-kondizzjonijiet, dawn il-kondizzjonijiet irridu niddiskutuhom.  Jekk se niddiskutuhom, jistgħu jsiru emendi għalihom.  Jiġifieri jista' ma jkunx hemm emendi imma jista' jkun hemm.  Jiena naħseb li kien ikun iktar għaqli kieku mas-sidien ġew iffirmati konvenji subject li l-Parlament japprovahom through ir-riżoluzzjoni li għandna imbagħad isiru l-kuntratti milli se niffirmaw il-kuntratti fuq siti biex imbagħad inġibuhom quddiem il-Parlament biex napprovaw kuntratti ffirmati. Jien naħseb li kienet tkun utli aktar kieku minflok konna nużaw il-proċedura li nużaw dejjem meta jkollna dawn it-tip ta’ sitwazzjonijiet fejn jiġu ffirmati konvenji b'dawn il-kondizzjonijiet, li jkunu subject ħalli l-Parlament japprova s-siti li għandna quddiemna hawnhekk illum imbagħad isir kuntratt wara.  Jiġifieri inti lis-sid torbtu sew bil-konvenju u m'huwiex se joħroġlok minnu; ma jistax jgħid wara li mhux se jidħol għall-kuntratt.

  ONOR. EDWIN VASSALLO:  Sur President, xtaqt nagħmel żewġ punti.  Naħseb li l-Onor. Buhagiar huwa żbaljat fl-approach ta' kif qed iħares lejn kif se jsiru l-affarijiet.  Jiena nifhem sewwa, fil-kas jista' jkollna min jista' jikkoreġina, li ladarba r-review parzjali ta' l-istructure plan ikun approvat mill-Parlament, is-siti immedjatament, dak il-ħin ...

  ONOR. CHARLES BUHAGIAR:  Le, tista' tagħmel emenda fejn tgħid li jiġu fis-seħħ meta jiġu ppubblikati fil-Gazzetta tal-Gvern.

  ONOR. EDWIN VASSALLO:  Imma dak ifisser li inti trid taqbad il-liġi li tirregola kif isir ir-review parzjali ta' l-istructure plan, temenda dik il-liġi biex tagħtik ...  (Interruzzjonijiet)

  THE CHAIRMAN:  Tridux forsi nieħdu parir legali?  Dr. Grech, il-mistoqsija tiegħi hija din:  Il-gvern ikun qiegħed jipperikola l-pożizzjoni tiegħu kieku kellu jmur għall-konvenju minflok ma jmur għall-kuntratt? Jiġifieri dak li jrid jasal għalih il-gvern, ikun qiegħed jitpoġġa fil-periklu li s-sid li l-art tiegħu tidħol fiż-żona ta' l-iżvilupp kif indikat fil-pjan ta' struttura mingħajr ma jkollu l-kondizzjonijiet li jrid il-gvern sabiex nissalvagwardjaw mil-land hoarding?

  ONOR. CHARLES BUHAGIAR:  Le, le, il-kondizzjonijiet ikunu nklużi fil-konvenju, apparti minn hekk ...

  THE CHAIRMAN: Le, m’iniex qed nitkellem fuq kondizzjonijiet issa imma jekk il-gvern ikunx qed jitlef mill-pożizzjoni tiegħu jekk huwiex konvenju jew kuntratt.

  ONOR. CHARLES BUHAGIAR:  Li trid tagħmel fl-opinjoni tiegħi hu li żżid biċċa mal-mozzjoni u tgħid li dawn il-provvedimenti jidħlu fis-seħħ meta jiġu ppubblikati fil-gazzetta tal-gvern u spiċċa.  U jekk ma jiffirmax il-kuntratt, ma tagħmililux, daqshekk.

  THE CHAIRMAN:  Dr. Grech.

  DR. PETER GRECH:  Biex niġi għad-domanda ta' l-ewwel, konvenju as such huwa promise of sale, normalment huwa meta inti qed tittrasferixxi art jew ċens li huma tiegħek lil ħaddieħor, jiġfieri iktar forsi xi letter of intent, xi ħaġa li turi kif beħsiebek timxi pero` li hija diskutibbli jekk torbotx jew le, għax imbagħad ma nafx kif tkun tista' tenforzaha.  L-unika ħaġa li jibqagħlek tkun li ma ddaħħallux l-art fl-istructure plan, pero` il-bqija naħseb ...

  ONOR. CHARLES BUHAGIAR:  Ma tistax tagħmilha imma li l-art tidħol fl-istructure plan tiġi fis-seħħ mata tiġi ppubblikata fil-gazzetta tal-gvern kif nagħmlu fil-liġijiet kollha?  Jiġifieri inti żżomm id-dritt li din ma tiġix fis-seħħ, għalkemm qed tiġi approvata fil-Parlament, qabel din l-art partikolari tiġi ppubblikata fil-gazzetta tal-gvern.

  THE CHAIRMAN:  Ġaralarba aħna sejrin naġġornaw għal data oħra, li kont se nipproponi hu li l-gvern jieħu parir legali fuq dan, naħseb li qegħdin nifhmu l-ispirtu tal-proposta ta' l-Onor. Buhagiar u fil-laqgħa li jmiss li jien qed nipproponi li nagħmluha nhar it-Tnejn li ġej fl-4:00 p.m.  …  Jien nixtieq li nhar it-Tnejn fis-6:00 p.m. nibdew niddikusutu din ir-riżoluzzjoni fil-Kamra jekk mhux se jkun hemm qbil fuqha hawnhekk inkella jekk nirreġistraw qbil fuqha nhar it-Tnejn qabel is-seduta tal-Parlament, inkunu nistgħu ninformaw lill-House Business Committee.  Naħseb li l-iktar ħaġa imporanti f'dan il-mument hija li naqblu li l-gvern jieħu konjizzjoni ta' l-argument li ressaq l-Onor. Buhagiar u fil-laqgħa li jmiss tal-Kumitat il-gvern jagħmel il-pożizzjoni tiegħu abbażi ta' dan is-suġġeriment.

  ONOR. CHARLES BUHAGIAR:  Imma jekk se jiġu ffirmati l-kuntratti għada, huwa inutli!

  ONOR. EDWIN VASSALLO:  Le. Sur President, il-kuntratti se jiġu ffirmati għada abbażi li jekk ma jiġux approvati mill-Parlament allura huma null.  Issa jekk għal xi raġuni jew oħra l-Parlament meta jiġi biex japprova ma japprovax għax għal xi raġuni jew oħra l-Parlament jidhirlu li dawk il-kuntratti m'humiex tajbin jew hemm xi provisions li m'humiex tajbin, allura l-Parlament dak il-ħin stess, meta jasal għall-vot, ma japprovax ir-review parzjali ta' l-istructure plan għax inti fil-metodoloġija ta' kif qed titkellem qed tgħaqqad ħaġa ma' l-oħra u allura ovvjament inti trid tgħid:  Mela jiena ma napprovax ir-review parzjali għax dak il-kuntratt lili ma jogħoġobnix, u abbażi li fil-Parlament ma jgħaddix il-vot favur ir-review parzjali ta' l-istructure plan, dawk il-kuntratti jkunu ġew nulli u allura wieħed irid jerġa' jmur jiddiskuti mill-ġdid il-kuntratti għax għal xi raġuni jew oħra ma jkunux taw sodisfazzjon lill-Parlament.

Jiena għandi proposta differenti biex forsi l-Presidenza tista' taħseb dwarha sakemm allura se nkunu qegħdin aġġornati.  Abbażi - u qed ngħid hekk anke fuq punti legali għall-uffiċjail tal-MEPA - li l-partial review of the structure plan hija bbażata fuq l-inklużjoni ta' siti li jidħlu fil-pjan ta' struttura, li kieku aħna ġejna f'dan il-Parlament, b'din ir-riżoluzzjoni li kważi tevita li ssemmi għal kollox il-kuntratt li qed isir mal-gvern u tippermetti biss li tgħid li dawn is-siti l-kondizzjonijiet tagħhom qegħdin ikunu kif suġġetti għall-SMEs site selection exercise li dan huwa l-policy li jirregola l-iżvilupp għal mal-periti u tħassar “kif ukoll kondizzjonijiet oħra imposti fil-kuntratt tal-gvern” allura l-gvern ma jkunx qed iweġġa' lilu nnifsu għall-argument fid-dibattitu, qed jiżganċja mill-obbligazzjonijiet li għandu mal-kuntratt u jħalli r-riżoluzzjoni kif maħsuba mil-liġi li tirregola kif isir il-partial review ta' l-istructure plan.  
Għax hawn, Sur President, il-gvern qed jiġi "imsawwat" - ippermettili nuża din il-kelma - min-naħa ta' l-Oppożizzjoni għal xi ħaġa li hu għamel over and above minn dak li hu mitlub.  Il-gvern f'din ir-riżoluzzjoni għamel xi ħaġa iktar minn dak li hu mitlub.  Qed jgħid li dawn is-siti se jkunu regolati mill-SMEs site selection exercise u  seta' waqaf hemm u ma kien ikun qed jagħmel xejn ħażin.  Imma l-MEPA u l-ministeri bejnietna qbilna li niktbu “kif ukoll kondizzonijiet oħra imposti mill-kuntratt tal-gvern” għax fhimna li rridu nkunu iżjed trasparenti fil-proċeduri tagħna li nuru, anke fid-dibattitu politiku, kif waslet u żviluppat din l-iskema u x'hemm marbut ma' din l-iskema. Pero` kieku aħna naħsbu li tista' tiġi din id-diskussjoni, jiena nista' nagħmel proposta, jekk il-Presidenza ta' dan il-Kumitat tilqagħha, u nissuġġerixxi li jkunu deleted il-kliem “kif ukoll kondizzjonijiet oħra imposti mill-kuntratt tal-gvern” biex ir-riżoluzzjoni tkun taqra - u f’dak is-sens tkun xotta u mhux reali -  "u taħt kondizzjonijiet oħra li l-gvern jista' jitratta dwarhom".  B’hekk il-kuntratt naqilgħu mid-dibattitu kollu.  Nista' nagħmel hekk u ma kien ikolli l-ebda obbligu parlamentari biex ngħaqqad ma' din ir-riżoluzzjoni ta' l-istructure plan il-kondizzjoni tal-kuntratt.  

  THE CHAIRMAN: Jiġifieri qed nifhem li inti qed tgħid li tiġi taqra "kif ukoll kondizzjonijiet oħra li l-gvern jidhirlu li għandu jagħmel".

  ONOR. EDWIN VASSALLO:  Iva, u nneħħi l-kuntratt.  B’hekk jien inkun qiegħed  nifred il-kondizzjoni, dik li timponi l-MEPA bħala MEPA għar-review parzjali ta' l-istructure plan għall-fini ta' żvilupp u kif jiġi rregolat l-iżvilupp f'dawn is-siti kif hemm miktub fl-SMEs site selection exercise u d-dibattitu allura jkun jikkonċerna kollu kemm hu fuq id-dibattitu li kienet qed titkellem l-ewwel l-Onor. Helen D'Amato, fejn se jsir upgrading ta' site, fejn se jsiru siġar madwar, eċċ., eċċ.  Għax l-SMEs site selection exercise huwa regolatorju għall-fini ta' MEPA u għall-fini ambjentali u l-iżvilupp pero` il-kondizzjonijiet kif imposti mill-gvern huma biex inkunu ċerti li dak li qed inpoġġu fis-suq se jittieħed huma totalment ...  Jiġifieri kieku jiena kelli nkun fid-dibattitu parlamentari kont nista' ngħid li l-gvern imissu dan il-kuntratt ma ressaqqulniex għax huwa kondizzjoni apparti li qed ipoġġi hu u li s-sidien ta' l-artijiet qegħdin jaqblu magħha fuq livell volontarju.  Allura jiena nista' f'dan is-sens nipproponi li nagħmel din l-emenda.  F'dak il-każ dak ikun ifisser li l-kuntratt ma jkun dibattut xejn.  Ma nafx kif iħossuha l-Membri tal-Kumitat.

  THE CHAIRMAN:  Naħseb li ma tkunx idea ħażina li kieku l-paragrafu in kwestjoni kellu jiġi jaqra:  "… kif jidhru fl-SMEs site selection exercise 2004 kif ukoll taħt dawk il-kondizzjonijiet l-oħra li l-gvern jista' jidhirlu li jkun xieraq li jimponi fl-interess pubbliku.”.

  ONOR. CHARLES BUHAGIAR:  Tista' tagħmel hekk pero` żgur se tqum il-mistoqsija ta’ x'inhuma l-kondizzjonijiet l-oħra.  

  THE CHAIRMAN:  Imma naħseb li l-iktar ħaġa li rridu nistabbilixxu hija li l-gvern qiegħed jagħmel kondizzjonijiet u dawn m'humiex qed jiġu għad-diskussjoni tal-Parlament.  

  ONOR. CHARLES BUHAGIAR:  Imma kif inhi drafted ir-riżoluzzjoni se jiġu.

  THE CHAIRMAN: Le.  

  ONOR. CHARLES BUHAGIAR:  Kif le?  Hija msemmija hawnhekk!

  THE CHAIRMAN:  Il-Parlament m'għandux deċiżjoni in kwantu tal-kondizzjonijiet ta' dak li l-gvern qiegħed jimponi.  Il-Parlament għandu quddiemu r-review ...  (Interruzzjonijiet)  Imma jekk inti qed tħoss id-diffikulta li bil-mod kif kienet proposta hekk kien se jkun hemm irbit mal-kuntratt kif ikun jew le, naħseb li kif qed jiġi propost issa qed jiġu ssalvagwardjati l-kondizzjonijiet ...

  ONOR. CHARLES BUHAGIAR:  L-idea m'hijiex li aħna ma niddiskutux il-kuntratt, l-idea hija li aħna nagħmlu l-affarijiet b'ċertu mod u manjiera li l-kuntratt ħalli jiġi diskuss imma jekk ikun hemm emendi serji, ikunu jistgħu jiddaħħlu fil-kuntratt.  Intom qed taraw din min-naħa amministrattiva u ma nagħtikomx tort, imma jien qed naraha min-naħa ta’ jekk il-kuntratt jista' jittejjeb, għaliex ma nagħmlux hekk.  Jew inkella jekk se tagħmilha kif qed tgħid inti, Sur President, għaliex ma jistax ikun hemm kondizzjonijiet oħrajn li jidħlu jekk inhuma tajbin?  Jien dan li qed ngħid.

  THE CHAIRMAN:  Anzi hawnhekk qegħdin ngħidu "kif ukoll taħt dawk il-kondizzjonijiet l-oħra li l-gvern jista' jidhirlu li jkun xieraq li jimponi fl-interess pubbliku.”.  Jiġifieri l-gvern m'huwiex qiegħed jintrabat biss b'dak li għandu, jista' jagħmel oħrajn imma mhux ikun riflessibbli abbażi tal-kondizzjonijiet.

  ONOR. CHARLES BUHAGIAR:  Sur President, inti se tkun diġa` iffirmajt għalihom dawn il-kondizzjonijiet, let’s not beat about the bush.

  ONOR. EDWIN VASSALLO:  Imma għall-fini legali tad-dibattitu parlamentari kif inhu regolat mil-liġi li tagħti l-opportunita` li jsir review parzjali ta' l-istructure plan, l-kuntratt huwa sekondarju.  Ir-riżoluzzjoni qed tissuġġettah għall-fini ta' l-istess riżoluzzjoni, pero` min se jagħmel ir-riżoluzzjoni, jekk irid iħallih barra, ir-riżoluzzjoni hija magħmula skond il-liġi li tirregola l-ħidma ta' l-awtorita` li hija responsabbli mill-ippjanar u l-iżvilupp f'dan il-pajjiż u jekk irridu tista' tkun streamlined biss għal diskussjoni ambjentali ta' valur ta' ippjanar u tkun soġġetta biss u tieqaf hemm u l-gvern ma jkun qed jagħmel xejn ħażin.  Aħna ħsibna li nkunu ferm aħjar jekk ma' din ir-riżoluzzjoni nuru li għamilna kondizzjonijiet oltre biex effettivament jieħdu ħsieb dawk l-objettivi ambjentali u ta' ippjanar u allura biex nuru wkoll għalxiex aħna qegħdin nagħmlu din l-għażla fuq dawn is-siti u niġġustifikaw l-għażla tagħna, pero` issa jiena ma nixtieqx li dan il-Kumitat itawwal fiż-żmien ladarba aħna ħsibna u wasalna fi qbil ma' dawn is-sidien.  Għal dawn is-sidien dawn il-kuntratti huma l-itjeb li jistgħu jiffirmaw u se jgħixu bihom dawn il-kuntratti.  Allura għalfejn jiena, ladarba ffirmajna dawn il-kuntratti, għandi nqisu qisu l-kuntratt ta' Chambrai?  Għax il-kuntratt ta' Chambrai, fejn il-gvern se jalloka art il-Parlament japprova dak il-kuntratt biex imbagħad jiġi ffirmat.  U veru l-prassi ma tkunx li jiġi ffirmat l-ewwel imma tapprova, tikkoreġih u mbagħad tressqu.  Pero` dawn huma kuntratti totalment ta' natura differenti mill-kuntratti ta' Chambrai jew ta' meta l-gvern se jalloka art lil xi ħadd, għax b'dan il-kuntratt il-gvern m'huwiex qed jalloka art lil xi ħadd imma qed jikkondizzjona xi ħaġa li l-istess liġi lanqas iġġiegħlu jikkondizzjona.  Stajna ġejna hawn, m'għedna xejn li se nagħmlu l-kuntratti - għall-argument issa - u konna nagħmlu l-kuntratti u konna nħallu barra d-diskussjoni fuq il-kuntratti.  

  ONOR. CHARLES BUHAGIAR:  Imma mhux hekk qiegħda worded ir-riżoluzzjoni.

  ONOR. EDWIN VASSALLO:  Nagħmluha worded mod ieħor u niżlanċjaw id-dibattitu tal-kuntratt kollu!

  THE CHAIRMAN:  Għalhekk qegħdin fi stadju ta’ Kumitat.  Jekk l-Onor. Buhagiar għandu emenda partikolari x'jagħmel, jiena lest li naraha u niddiskutiha.  Jien qed nifhem ukoll li jista' jkun hemm emenda li tista' anke min-naħa tal-gvern tiġi proposta, apparti din, u għalhekk nistgħu nissospendu għal għaxar minuti sabiex ikun hemm l-emendi kemm min-naħa tal-gvern kif ukoll min-naħa ta' l-oppożizzjoni, abbażi ta' din id-diskussjoni kif żvolġiet imbagħad jekk xejn niddeċiedu abbażi ta' dawk l-emendi.  

Imma naħseb li wieħed irid jifhem x'inhu l-iskop tal-gvern biex jintervjeni fl-interess pubbliku u abbażi wkoll ta' dak nixtieq li jkun hawn progress fil-Kumitat in kwantu ta' kif se tkun ippreżentata din il-mozzjoni.  

  ONOR. CHARLES BUHAGIAR:  Jiena m'għandix diffikulta ma' dan li qed tgħid.  L-unika ħaġa hi li nixtieq li l-affarijiet isiru b'ċerta proċedura.

  THE CHAIRMAN:  Nifhem.  Jekk għandek proposta ta' emenda, m'għandix diffikulta li niddiskutuha.  (Interruzzjonijiet)  Naħseb li we might as well naraw l-emendi imbagħad niddiskutu.  Il-Kumitat huwa sospiż.

Il-Kumitat ġie sospiż fit-8:29p.m. u rriżuma fit-8:39p.m.
  THE CHAIRMAN:   Jiena nipproponi li nipposponu d-diskussjoni issa u nitlob li dan il-Kumitat jiltaqa' nhar it-Tnejn fl-4:00 p.m.  Li huwa importanti hu li naħseb li għandna ngħajtu l-meeting għal nhar it-Tnejn fl-4:00 p.m. f'dak il-każ l-oppożizzjoni bħall-gvern għandha kull dritt tgħajjat is-sostituti u naħseb li huwa importanti li nipproċedu bir-riżoluzzjoni għallinqas fi stadju tal-Kumitat ġaladarba diġa` hemm il-ftehim li nhar it-Tnejn l-ewwel item fuq l-aġenda tal-Kamra ikun proprju din ir-riżoluzzjoni.  Jiġifieri nhar it-Tnejn fl-4:00 p.m. jekk xejn dan il-kumitat jerġa' jiltaqa' biex jiddiskuti jekk hemmx l-emenda biex neħduha oltre, jekk fil-każ naħseb li nhar it-Tnejn diġa` hemm qbil li niddiskutu din fil-Kamra.  Nirringrazzjakom.

Fit-8:41p.m. il-Kumitat aġġorna.

